
Fíggjarlógaruppskotið fyri 2006, § 6. Vinnumál

Felagsútreiðslur, fyrisiting
Høvuðskonta 6.11.1.47. Søla av landsins ognum (Løgujáttan)
Spurningar: Er prísurin ikki settur ov lágt og hvussu verður sølan skipað?

Svar: Tangarnir eru sýndir av Norsk Veritas fyri kortum, og meta teir, at tangarnir eru í góðum standi. Teir vilja tó onki siga um livitíð, men um so er, at teir halda í 10 ár afturat, og leigan er 1,2 mió. kr. um árið (sum hon er í dag), so vil hetta geva eitt nútíðarvirði, sum svarar til uml. 9,0 mió. kr. fyri allar goymslurnar við 6% p.a. í rentu. Halda teir í 15 ár er hetta virðið einar 11,5 mió. kr. við somu renting.

Verður tað soleiðis, at oljufeløg í Føroyum ikki hava hug til at keypa tangarnar, t.d. tí at teir ikki liggja nóg væl fyri, men heldur vilja keypa nýggjar tangar, so er væntandi at lítið fæst fyri gomlu tangarnar.
Sølan verður skipað soleiðis sum játtanarskipanin ásetur, at ognin verður boðin út alment til sølu.
Landbúnaður

Høvuðskonta 6.33.2.10. Landbúnaðarstuðul (Onnur játtan)
Spurningur: Frágreiðing um ætlaðu broytingarnar.

Svar: Samlaði landbúnaðarstuðulin verður umlagdur/minkaður í mun til í ár (2005). MVG- afturbering av seyðakjøti verður bert latin til fastbúgvandi bóndur á útoyggj eins og kilostuðul til sláturneyt bert verður latin til útoyggjar.

Miðað verður eftir, at umleggingin av stuðlinum ikki skal raka mjólkneytahaldini. Stuðulin til eitt miðal mjólkneytahald verður soleiðis á hædd við, ella hægri enn í 2005. 

Høvuðskonta 6.33.2.11. Almenn jørð, søla (Løgujáttan)

Spurningur: Er nøkur ætlan um at selja smærri festi?

Svar: Landsstýrismaðurin í landbúnaðarmálum hevur sum kunnugt sett ein bólk at endurskoða landbúnaðarlóggávuna, og skal bólkurin m.a. kanna fyrimunir og vansar við at jørðin, sum hoyrir til smæstu festini, eisini leigutræðir kann verða seld. 

Aling

Høvuðskonta 6.36.1.04. Havbúnaðarroyndir (Onnur játtan)
Spurningur: Hví minkar játtanin, tá onnur gransking økist?

Svar: Fyrst er at siga, at hóast játtanin til P/F Fiskaaling lækkar við 1,5 mió kr. frá 2005 til 2006, so er ætlanin at nýta meiri pening til gransking og menning næsta ár, nevniliga 6,4 mió kr., í mun til 1,7 mió kr. í ár (2005).

Upprunaliga søkti Fiskaaling um 12,5 mió.kr. í stuðli í 2006, men í samband við sparingar á landsfíggjarætlanini, hevur Fiskaaling boðað frá, at møguleiki er at minka nýtsluna nakað í 2006. 

Orsøkin til tað er, at ætlanin er at steðga við kynbótaarbeiðinum við laksi, sum kostar nógvan pening. Hetta er tí at alivinnan alsamt keypir meiri laksarogn uttanlands sum greitt er frá í viðmerkingunum til fíggjarlógaruppskotið. 

Fiskaaling ætlar at menna granskingina innan aling, men tað tekur tíð at upparbeiða granskingina, og nýtslan innan hetta øki kann tí avmarkast til 2,1 mió.kr. í 2006. Hinvegin hevur Fiskaaling boða frá, at neyðugt verður at hækka stuðulin aftur í 2007, um ætlanin at menna granskingina skal eydnast.

Nýtslan í 2006 verður 13,2 mió.kr., og er grunda á ein stuðul uppá 9,8 mió.kr. Í hesum førum hevur felagið verið noytt til at minka nakað um ætlaðu nýtsluna til gransking í 2006. Upphæddin avsett til kynbót av laksi og sílum er í høvuðsheitum til kynbótaarbeiðið av sílum. Harafturat var ætlanin at halda kynbøttar árgangir av laksi gangandi til rogn kann fáast undan á heysti í 2006 og á heysti í 2007. Felagið hevur boðað frá, at hetta kann gerast trupult við tí fíggjarlógaruppskoti sum fyriliggur.

Kynbótaarbeiði

Í 2006 verða 5,2 mió.kr. nýttar innan kynbót. Meginparturin av hesum verður nýtt til kynbótaarbeiði við sílum, og umleið 1,0 mió.kr. er ætlað at halda kynbøttar laksaárgangir gangandi til rogn fáast undan á heysti í 2006 og heysti 2007. 
Landskassin fíggjar eina lítla helvt at kynbótaarbeiðinum,  meðan inntøkur av síla- og laksarogni fíggja góðan helming.
Gransking

Frá 2006 er ætlanin at raðfesta granskingina á Fiskaaling munandi hægri enn undanfarin ár. Vísindaliga støðið skal hækkast, og felagið hevur júst sett ein væl skikkaðan granskingarleiðara. 

Kjarnu-økir fyri granskingina kunna hugsast at vera:

· aling av nýggjum fiskasløgum (marin biologi og pilot-verkætlanir)

· gentøkni (molekylær biologi/bioinformatik/hagfrøði)

· sjúkufyribyrging (mikrobiologi/immunologi)

· process-optimering og ali-modellering (kunningartøkni/verkfrøði)

Í 2006 er ætlanin at seta 2 nýggjar granskarar um fíggjarligt grundarlag er fyri tí, og málið er, at Fiskaaling hevur 6-8 granskarar innan 3 ár. Nýtslan til gransking er nú mett til 2,1 mió kr. í 2006, í mun til 2,7 mió.kr í upprunauppskotinum frá Fiskaaling. Av teimum 2,1 mió.kr fíggjar landskassin fíggjar 1,9 mió.kr. 
Umsiting og løn til granskingarleiðaran er ikki íroknað omanfyristandani, men er íroknað postin umsiting- og felagsútreiðslur.

Toskaaling

Áhugin fyri at ala tosk í Føroyum er vaksandi, serliga nú norðmenn og íslendingar eru byrjaðir at fáa lønsemi í hesa framleiðslu. Mett verður, at støðuga hitalagið í sjónum kring Føroyar, ger oyggjarnar vælegnaðar til toskaaling, og fyri at stuðla vinnuni at koma skjótt og effektivt í gongd við toskaaling, fer Fiskaaling undir at framleiða toskayngul í 2006. 

Fiskaaling hevur gjørt avtalu við serkønan yngulframleiðara úr Noregi at standa fyri framleiðsluni. Hesin hevur granskað innan marin fiskasløg við unversitetið í Tromsø í 7 ár, og seinastu 18 árini hevur hann verið stjóri í einum felag, ið hevur verið millum størstu framleiðarar av toskayngli í Noregi. Málið hjá Fiskaaling er at framleiða 150.000 toskayngul í 2006, 300.000 í 2007 og 500.000 í 2008. Hetta gevur grundarlag fyri eini framleiðslu uppá 2000 tons av toski í 2008, og er sostatt ein góð byrjan uppá toskaaling í Føroyum. Gongur verkætlanin sum ætlað, kann fyrsti føroyski aldi toskurin takast á sumri 2008.

Nýtslan í samband við toskaaling er mett til 3,9 mió.kr. í 2006, herav landskassin fíggjar 3,4 mió kr. Í hesum eru royndir við kalva somuleiðis íroknað. Ætlanin er at royndirnar við kalva verða hildnar á einum minimalum støði í 2006.

Høvuðskonta 6.36.1.07. Fiskasjúkutænastur (Rakstrarjáttan)
Spurningar: Skal vinnan ikki gjalda sín part av koppseting fyri sjúku? Er tað rætt, at landskassin skal gjalda sín part av hesum? 

Svar: Skipanin er soleiðis, at alivinnan sjálv fremur og rindar fyri koppsetingina og rindar koppingarevnið. Koppsetingin verður framd eftir vegleiðing frá landsdjóralæknanum.

Vinnumálaráðið (landsdjóralæknin) arbeiðir sum kunnugt við at fremja eina royndarætlan, sum er ein farsóttalig kanning og økiskoppseting móti ILA í Føroyum. Eftir kunngerð nr. 20 frá 14. mars 2005 um koppseting móti ILA, so skal landið gjalda fyri sjálvt eftirlitið, tøku og kanning av royndum frá alifiski. Hetta verður, sum tilskilað í fíggjarlógini mett at kosta umleið 8,0 mió kr. næsta ár.

Handil og vinna annars

Høvuðskonta 6.37.1.07. Kappingarráðið (Rakstrarjáttan)
Spurningur: Vinnunevndin mælir til at lækka uppskotið til játtan, soleiðis at játtanin verður tann sama sum í 2005. Vinnunevndin grundgevur hetta við, at játtanin til ráðini, íroknað Kappingarráðið, ikki eigur at hækka. Fíggjarnevndini spyr um hvørjar viðmerkingar landsstýrismaðurin hevur til hetta?

Svar: Fyrst er at siga, at Kappingarráðið er ein vanligur almennur stovnur, eins og t.d. Ferðaráðið og ikki eitt ráð í týdninginum aðalráð.

Eftir fíggjarlógaruppskotinum, er ætlanin at broyta kappingarlógina so hon er í samsvari við somu lógir í norðurlondum og ES. Hetta merkir m.a. at kappingaravlagandi og avmarkandi avtalur millum fyritøkur í høvuðsheitum ikki verða loyvdar, og at fyritøkur skulu søkja um loyvi til at gera avtalur o.t. sum á einhvønn hátt avmarka kappingina. Ætlandi gevur lógarbroytingin Kappingarráðnum størri møguleikar fyri at gera inntriv mótvegis avtalum, sum hava ringa ávirkan á kappingina, og eitt neyvari eftirlit við fyritøkum, ið hava monopollíknandi støðu. 

Higartil er ikki endalig politisk semja um hvussu broytingarnar skulu fremjast.
Høvuðskonta 6.37.2.04. Endurgjald til skipasmíð (Onnur játtan)
Spurningur: Er tað realistiskt at lækka játtanina?

Svar: Eftir galdandi lóg um studning til skipasmiðjur, so fáa skipa- og bátasmiðjur 8% í studningi av sáttmálaprísinum til at nýbyggja, um sáttmálaprísurin er 300 tús. kr. ella hægri, og til at umbyggja flótandi eindir, um sáttmálaprísurin er 3,0 mió kr. ella hægri.

Fyritreytin fyri játtanaruppskotinum uppá 400 tús. kr., er at lógin verður broytt soleiðis, at tað bert verður veittur stuðul til nýbygging, tá sáttmálaprísurin í minsta lagi er 300 tús. kr. og ikki hægri enn 3,0 mió kr.

Verður lógaruppskotið ikki broytt verður neyðugt at hækka játtanaruppskotið við umleið 1,6 mió kr., soleiðis at játtanin verður 2,0 mió kr. í 2006. 

Nýtslan á kontuni er ógvuliga skiftandi ár um ár, og er torført at meta um hvat játtanin skal verða í 2006. Uppskotið um 2,0 mió kr. í játtan er tí ein leyslig meting sum byggir á roknskapartølini undanfarnin trý ár, og mettari nýtslu í 2005.

Høvuðskonta 6.37. 2.22. Brúkarasamtakið (Onnur játtan)
Spurningur: Fíggjarnevndin vísir til viðmerking frá Vinnunevndini, sum er sera ivasom um játtanina til Brúkarasamtakið, vísandi til at tað er Løgtingið, ið skal verða lóggevandi. 

Svar: Brúkarasamtakið verður sjálvsagt ikki lóggevandi. Í viðmerkingunum til fíggjarlógaruppskotið stendur at: “Felagið vil m.a. virka fyri, at almennur brúkarapolitikkur verður orðaður, at brúkarakunning og brúkararættindi verða tryggjað, umframt at vera málgagn hjá brúkarunum, politiskum myndugleiðum og í almennum orðaskifti.”

Samanumtikið vil felagið virka fyri rættindunum hjá brúkarum, og eins og flest onnur feløg, t.d. vinnufeløg, verkafeløg og onnur áhugafeløg, eisini royna at ávirka og geva sítt íkast til politisku skipanina. Hetta kenna við kanska einafest frá Ráðnum Fyri Ferðslutrygd, sum í sínum virksemi hevur uppskot til broytingar/betringar á ferðsluøkinum.
Vanliga er tað soleiðis, at tá Vinnumálaráðið t.d. arbeiðir við lógaruppskotum, sum á onkran hátt ávirka viðurskiftini á arbeiðsmarknaðinum, so kunnu partarnir luttaka í arbeiðsbólkinum, sum orðar lógaruppskotið, ella í minsta lagi verða hoyrdir tá uppskotið er orðað. Í so máta kann hugsast, at Brúkarasamtakið eisini fær líknandi leiklut.
Høvuðskonta 6.37.5.04. Heilsufrøðiliga Starvsstovan (Rakstrarjáttan)

Spurningar: Vinnunevndin mælir til at lækka uppskotið til játtan við 1,0 mió kr. Fíggjarnevndin spyr hvørjar viðmerkingar landsstýrismaðurin hevur til tað, og biður um grundgevingar fyri at seta tveir djóralæknar. 

Svar: Eftir galdandi føroyskum rættarreglum og ávísum ES – reglum, sum eru galdandi í Føroyum, so skulu Føroyar hava eina veterinera tilbúgving, sum skal virka alla tíðina. 

Tað er sum heild stórur tørvur á at styrkja veterineru umsitingina, tí tað koma alsamt fleiri rættarreglur á økinum og krøv til m.a. veterinera eftirlitið, sum eitt nú er ásett í avtalum við ES. Harumframt er sera týdningarmikið at tryggja alivinnuna soleiðis, at tað ikki standast trupulleikar við at útflyta alifiski. 

Ætlanin er tí at seta tveir djóralæknar í starv á Heilsufrøðiligu starvsstovuni, sum eisini verða nýttir í tilbúgvingarætlanini. Arbeitt verður við at gera teir til tænastumenn, soleiðis at tilbúgvingin ikki verður ávirkað av møguligum ósemjum á arbeiðsmarknaðinum.

Vísandi til hesa frágreiðing, vil landsstýrismaðurin staðiliga mæla frá at uppskotið til játtan verður lækkað. Tað kann fáa álvarsligar fylgjur fyri alivinnuna, um tilbúgvingin ikki virkar sum hon skal, og um trupulleikar verða við at útflyta alifisk.

Høvuðskonta 6.37.5.05. Umbygging av Heilsufrøðiligu Starvsstovuni (Løgujáttan)
Spurningar: Vinnunevndin mælir til at lækka uppskotið til játtan við 5,5 mió kr. Fíggjarnevndin spyr hvørjar viðmerkingar landsstýrismaðurin hevur til lækkingina, og um onki samband er millum hesa ætlan og granskingarlundina. 

Svar:  Fyrst er at siga, at onki samband er millum hesa umbygging og ætlanina at byggja eina granskingarlund.

Kanningarstovufunktiónin:

Fyri at kunna gera allar fiskasjúku- og kemiskar kanningar aftur, herímillum eisini fyrireiking av sýnum, nú umbyggingin er farin ígongd, er neyðugt at nýta 13,5 mió kr. í 2006. Í  fíggjarlógaruppskotinum fyri 2006 verða 10 mió kr. játtaðar. 
Verður verkætlanin ikki framd sum ætlað, merkir tað at fáar (ella ongar) kanningar kunnu gerast fyri fiskasjúkur, og fáar kemiskar kanningar, tí at ventilatiónin ikki er komin í rættlag. Á fiskasjúkuøkinum fer ikki at bera til at fara undir at nýta nýggjastu kunningartøknina, og er hetta eitt sera stórt afturstig í mun til tær skyldur HS (landið) hevur innan alivinnu sum heild.

Ítøkiliga merkir hetta, at koppsetingarverkætlanin og veterineru uppgávurnar hjá HS annars innan alivinnuna, ikki kunnu fremjast nøktandi. Inntøkurnar av kanningarstovuvirkseminum fara eisini at falla munandi.
Byggifunktiónin:

Umbyggingin er sera samansett, og tekur í stóran mun hædd fyri, at umbyggingin skal ávirka kanningarstovuvirksemið minst møguliga. Arbeiðið sum verður framt í ár (2005) er í stóran um fyrireiking til stóru umbyggingina í 2006.
Arbeiðið sum verður gjørt í 2005, er fyri at lúka tey krøv sum Arbeiðseftirlitið setur HS til útluftingarskipanir o.t., meðan krøvini Arbeiðseftirlitið setur til bæði kemi- og fiskasjúkukanningarstovunum, eftir ætlan skal fremjast í 2006. Umbyggingin tekur yvirhøvur hædd fyri galdandi veterinerum krøvum, og krøvum til brunatrygd.

Vísandi til hesa frágreiðing vil landsstýrismaðurin mæla frá, at uppskotið til játtan verður lækkað.  
Høvuðskonta 6.37.5.06. Granskingarlund (Løgujáttan)
Spurningur: Hvat er ætlanin?

Svar: Granskingarlundin verður leysliga mett at kosta 77 mió kr. Eftir ætlan verða 2,0 mió kr. játtaðar til byggiskrá og til at prosjektera fyrsta byggistig í 2006, sum er mett at kosta millum 25 og 30 mió kr. Fyrsta byggistig kann so fremjast í 2006/2007. Tá fyrsta byggistig er framt verður støða tikin til, hvussu og nær restin skal fremjast. Hugsandi er sostatt, at byggingin verður framd í tveimum ella trimum byggistigum.

Fyrstu árini verður mett at neyðugt verður við eini rakstrarjáttan, men er ætlanin at raksturin sum frálíður verður sjálvberandi.

Endamálið við granskingarlundini, er at skapa ein pall fyri almennum og privatum granskingar- og starvsstovuvirksemi, ið skal hava støði í tøkniligum granskingarvirksemi m.a. innan matvørur, fólkaheilsu (ílegugransking) og djóraheilsu, har umstøðurnar fyri gransking og nýskapan innan vitanartungar vinnur eru so góðar sum gjørligt. 
Tað hevur týdning fyri ætlanina, at granskingarlundin hevur tætt samstarv við Fróðskaparsetrið, Sjúkrahúsverkið, Heilsufrøðiligu Starvsstovuna o.o., og at granskingarlundin er plaserað soleiðis, at vit fáa ment neyðuga umhvørvið, skal ætlanin geva ætlaðu úrslitini.
Sí hjáløgdu frágreiðing og tilmæli um stovan av granskingarpark.

Útlán
Høvuðskonta 6.37.6.11. Partabrøv, ymist viðurskifti (Onnur játtan)
Spurningur: Hvørji partabrøv er talan um?

Svar: Talan er um partabrøv, sum landið eigur í Smyril Line, Atlanticon, Datanet Landsins, og møguliga onnur minnilutapartabrøv.

Samferðsla og samskifti

Høvuðskonta 6.38.2.19. Norðoyartunnilin (Onnur játtan) og høvuðskonta 6.38.2.20. Fast samband um Vestmannasund (Onnur játtan)
Spurningur: Hvørjar eru nevndarsamsýningarnar?

Svar: Partafeløg áseta sjálvi nevndarsamsamsýningar sínar. Tað eru fimm nevndarlimir í báðum feløgum, og er lutvíst talan um somu persónar, soleiðis at tann kunnleiki og tær royndir sum nevndin hevur fingið í sambandi við Vágatunnilin, kann gagna og halda fram í P/F Norðoyatunnlinum.

Formaðurin í P/F Vágatunnlinum fekk 8 tús. kr. í mánaðarligari samsýning, og hinir nevndarlimirnir fingu 4 tús. kr., meðan sjálv byggingin av Vágatunnlinum fór fram. Síðan vóru samsýningarnar lækkaðar niður í eina helst, soleiðis at tær nú eru ávikavist 4 tús. kr. og 2 tús kr. Nevndarsamsýningarnar kosta sostatt P/F Vágatunnlinum samanlagt 144 tús. kr. árliga.

Í P/F Norðoyatunnlinum eru mánaðarligu nevndarsamsýningarnar ávikavist 8 tús. kr. og 4. tús. kr. Nevndarsamsýningarnar kosta sostatt P/F Norðoyatunnlinum samanlagt 288 tús. kr. árliga.

Høvuðskonta 6.38.3.01. Postverk Føroya (Landsfyritøka)
Spurningur: Hvussu gongst við málinum?

Svar: Státus í málinum er at lógaruppskot er lagt fyri tingið, sum frítekur P/F Postverk Føroya at gjalda MVG í trý ár av tí virkseminum, har ongin kapping er (postvirksemi). Innskotið til P/F Postverk Føroya verður samstundis lækkað við 8,5 mió kr., sum skuldi verið endurgjald fyri MVG. 

Eftur galdandi lóg skulu øll verandi posthús verða opin. Landsstýrismaðurin arbeiðir við einari haldgóðari loysn á tí málinum í samráð við samgonguflokkarnar. 

Eftir ætlan verður innskotið uppá 21,5 mió kr. eitt avdráttarfrítt lán, soleiðis at P/F Postverkið bert skal gjalda rentuútreiðslurnar. Lánið fellur so til gjaldingar um/tá partafelagið møguliga umfíggjar lánið.

Postverkið verður umskipað til P/F Postverk Føroya áðrenn ársskiftið komandi, og fær umskipanin virknað frá 1. januar 2005.
Bjarni Djurholm

